
Varðar: Umsögn um þingskjal nr. 191, lagt fram á 146 löggjafarþingi, merkt sem mál nr. 207 -  
„Þingsályktun um áætlun um vernd og orkunýtingu landsvæða"

Tillagan virðist byggja á skýrslu þriðja áfanga Verndar og Orkunýtingar (rammaáætlunar), en lagaleg 
umgjörð þeirrar vinnu er skilgreind í lögum nr. 48 frá 2011. Hér leyfir stjórn Verkfræðingafélags 
Íslands (VFÍ) sér að vitna í fyrstu grein téðra laga, þar sem markmið þeirra er skilgreint:

„Markmið laga þessara er að tryggja að nýting landsvæða þar sem er að finna virkjunarkosti 
byggist á langtímasjónarmiðum og heildstæðu hagsmunamati þar sem tekið er tillit til 
verndargildis náttúru og menningarsögulegra minja, hagkvæmni og arðsemi ólíkra 
nýtingarkosta og annarra gilda sem varða þjóðarhag, svo og hagsmuna þeirra sem nýta þessi 
sömu gæði, með sjálfbæra þróun að leiðarljósi."

Fram kemur í skýrslunni að skipaðir hafi verið fjórir faghópar og þeim ætlað að leggja efnislegt mat á 
ákveðna þætti er verkefninu tengjast. Það vekur hins vegar athygli að fram kemur að við gerð hennar 
hafi eingöngu verið byggt á hluta af þeirri greiningarvinnu sem framkvæmd var af faghópunum 
fjórum þannig að að eingöngu er tekið tillit til álits tveggja af fjórum faghópum. Má hér til dæmis 
benda á umfjöllun faghóps 3 á bls. 125 í skýrslu þriðja áfanga Verndar og Orkunýtingar og eins er á 
bls. 153 í sömu skýrslu farið yfir skoðun faghóps 4 um hvað upp á vanti til að þessi vinna geti talist 
heildstæð.

Með ofangreindri tilvísun í fyrstu grein laga nr. 48 frá 2011 þá er það skoðun stjórnar VFÍ að tæplega 
sé hægt að álykta á annan veg en að tillagan sé ekki fullunnin og því sé hún tæplega tæk til 
efnislegrar umfjöllunar á hinu háa Alþingi.

Eins vill stjórn VFÍ benda á ágæta umsögn Orkustofnunar vegna þessa máls og vankanta sem þar eru 
taldir upp. Þeir styðja það sem að ofan greinir og verða ekki taldir upp hér.

Til viðbótar vill stjórn VFÍ minna á skyldur okkar Íslendinga sem ábyrga aðila að alþjóðasamfélaginu. 
Okkur ber að líta til þess hvort við getum lagt okkar af mörkum í alþjóðlegu samhengi. Lítið fer fyrir 
slíkri umfjöllun í fyrrnefndri skýrslu.

Verkfræðingafélagið mun ekki gera athugasemdir við forgangsröðun virkjunarkosta en telur eðlilegt 
að allur sá mikilvægi þekkingargrunnur sem er til staðar hérlendis, verði nýttur við gerð skýrslu um 
Verndun og Orkunýtingu.

Í því samhengi er ekki hægt að láta hjá líða að benda á að innan hóps verkfræðinga og tæknifræðinga 
hér á landi er fjöldi einstaklinga með mikla og haldgóða menntun í öllum þáttum umhverfismála.



Auk þess er innan þessara stétta djúpstæður skilningur á mörgum þeirra viðfangsefna sem nefndin 
hefur fjallað um.

Það vekur furðu að sjá ekki tæknimenntaða sérfræðinga í orku-, umhverfis- og auðlindamálum í 
aðalstjórn Verkefnisstjórnar, sama gildir um hluta faghópanna. Stjórn VFÍ lýsir sig reiðubúna að 
tilnefna sérfræðinga með víðtæka menntun í orku- og umhverfismálum, verði eftir því leitað.

Fyrir hönd stjórnar Verkfræðingafélags Íslands.

Páll Gíslason, formaður.


